
25.09.2019                                        UKA2019/25 
 
Uunga siunnersuut: Ilinniartut sungiusartullu atorfinitsinnerini suliffiit pisortanilu oqartussat 
inuiaqatigiinni akisussaaffeqarnerat pillugu Inatsisartut inatsisaat nr. xx, xx. xxx 2019-imeersoq 
(Aatsitassanut Suliffeqarnermullu Naalakkersuisoq) 
 
Naalakkersuisut aalajangiiffigisassatut siunnersuutaat Siumumiik imatut oqaaseqarfigissuarput. 

Inuussutissarsiutitigut ilinniarfinni ilinnialertartut nunatsinni ikippallaarujussuarput, ilaatigut 

tamatumunnga pisutaalluni suliffimmik sungiusarfissaaleqinerujussuaq. 

Oqaatigineqartarpoq Nunaqavissut suliffiutillit ilinniartunik tingusikkajunnerusartut naak 

suliffeqarfiit suulluunniit pisortanik aningaasaliiffigineqarlutik suliakkerneqartut akisussaaffimmik 

tiguseqataanissaat pisariaqartinneqarluinnaraluartoq. 

Ukiuni arlalinni ajornartorsiut tamanna imaaliallaannaq qaangerneqarsimanngilaq sulilu ullumikkut 

annertuumik ajornartorsiutaalluni, taamaattumik Naalakkersuisut inatsisissatut saqqummiussaat 

iluaqutaassasoq Siumumiik naatsorsuutigalugulu neriuutigaarput.  

Tassami siunnersuummi anguniagaq tassaavoq, inuusuttut amerlanerusut inuussutissarsiutini 

ilinniartitaanerni ilinniartutut imaluunniit sungiusartutut aallartinissamut akuerineqartalernissaat, 

tamannalu anguneqassappat ersarissumik sukaterisoqartariaqarpoq aammalu suliffeqarfinnut 

piumasaqaateqarlerluni.  

Naalakkersuisut anguniagaattut suliffeqarfik ataatsimik arlalinnilluunniit ilinniarsimasunik sulisulik 

ilinniartoqartussatut imaluunniit sungiusartoqartussatut akuerineqarnissamut 

Inuussutissarsiutitigut ilinniarfimmut attaveqarnissamik pisussaaffilerneqartoq, malitsigisaanillu 

ilinniartoqarsinnaasutut sungiusartoqarnissamullu akuerisaagunik tigusinissamut 

pisussaaffeqartoq. 

Siumumiittaaq taperserparput, Naalakkersuisut ilinniarfissat inissallu qulakkeerniarlugit 

suliniuteqarmata aammattaaq taperserparput suliffeqarfiit piumasaqaatinik 

malinnissinnaanngikkunik nassuiaanissamik pisussaaffilerneqarmata, Nittartakkakkut 

ersarissaaneq suliffeqarfimmillu naliliilluni smiley-inik atuisalernissaq suliffeqarfiit 

iliuuseqarnissaannik kaammattuutaassasoq Siumumiik naatsorsuutigaarput. 

Taamatut oqaaseqarluta inatsisissaq Siumumiit akuersaarlugu, pisariaqartinneqarpallu 

ataatsimiititaliamut susassaqartumut  ingerlateqqinneqarnissaa ammaffigaarput. 

